
GOUVÈNÈ CUOMO SIYEN PWOJÈ LWA POU RENONMEN TWA OTOWOUT 
 MID-HUDSON AN MEMWA EWO KI TE TONBE YO 

Gouvènè Andrew M. Cuomo te anonse jodi a ke li te siyen twa mezi pou renonmen 
otowout yo nan rejyon Mid-Hudson lan an memwa a twa ewo militè New York yo ki te 
mouri pandan y’ap sèvi nasyon yo an. 
 
“Nouyòkè ewoyik sa yo te dedike lavi yo pou pwoteje nasyon sa, epi yo te fè sakrifis 
iltim lan pandan y’ap batay pou defann prensip ak ideyal li yo,” se sa Gouvènè Cuomo 
te deklare. “Chwa sa yo pral asire ke yo komemore valè ak dedikasyon ke Kapitèn 
Carpenter, Kaporal Lans Jackowski, ak Prive Premye Klas Cordo te montre, epi ke yo 
sonje sa pou jenerasyon k’ap vini yo.” 
 
Otowout Memoryal Kapitèn Lame Clayton Carpenter (Army Captain Clayton 
Carpenter Memorial Highway): 
Kapitèn Lame Clayton Carpenter, 31 an, ki soti nan Cortlandt Manor, nan Konte 
Westchester, li te mouri trajikman nan dat 15 Janvye 2014 pandan yon aksidan nan 
antrènman kote MH-60 Blackhawk ke li t’ap pilote a te kraze tou pre Hunter Army Air 
Field nan Savannah, nan Georgia. Karyè militè Kapitèn Carpenter ki dekore an gen 
ladan sèvis an Irak ak Afganistan. 
 
Dokiman lwa sa, (S.7659/A.10247), renonmen yon pòsyon nan Route 118 Eta a nan 
Yorktown, nan Konte Westchester, kòmanse depi nan entèseksyon li an ak Underhill 
Avenue, kontinye nan nò epi fini nan entèseksyon ak Route 202 Eta a, antan ke “Army 
Captain Clayton Carpenter Memorial Highway.” 
 
Senatè Terrance Murphy te deklare, “Pa gen kesyon sou sa, Clayton Carpenter te 
genyen gratitid dirab nou pou bravou li ak kalite lidèchip ke li te bay ekzanp yo. Majò 
Carpenter te ka gen twòp imilite pou pale sou pwòp akonplisman li yo, men kounye a 
jenerasyon k’ap vini yo pral konnen konsènan bravou li, rekò sèvis enkonparab li an, ak 
devouman li pou peyi li.” 
 
Steve Katz, ki se Manm Asanble, te deklare, “Kapitèn Clayton Carpenter te yon ewo 
nan vil natal li. Li te grandi ak anpil moun ke m’ap sèvi kounye a. Li te bay ekzanp tout 
sa ki te bon, epi li te fòse anpil pou li vin sa ki pi bon posib pou tèt li, epi apre li te dedike 
tèt li pou sèvi peyi nou an. Li te sèvi nan fè kèk nan misyon ki pi danjere yo ke nasyon 
an ta ka mande yonn nan pitit li yo, epi li te bay dènye mezi devouman total li pou peyi 
li. Mininòm ke nou ta kapab fè se komemore li nan nonmen yon wout nan non li pou ke 
yo pa janm bliye li.” 
 



Otowout Memoryal Prive Premye Klas Douglas Cordo (Private First Class 
Douglas Cordo Memorial Highway): 
Prive Premye Klas Douglas Cordo, 20 an, ki soti Kingston, nan Konte Ulster, te nonmen 
kòm yon sòlda enfantri nan 1ye Batayon nan men Stryker Brigade Combat Team lan ki 
baze nan Fort Wainwright, nan Alaska. PFC Cordo te mouri pandan misyon aktif nan 
dat 19 Dawout 2011 nan Zabul, Afganistan, pandan yon atak ènmi. 
 
Dokiman lwa sa, (A.9028B/S.6372A), chwazi yon pòsyon nan Route 32 Eta a nan Konte 
Ulster, kòmanse depi nan entèseksyon ak Route 9-W Eta a, epi fini nan Vil Saugerties, 
antan ke “Private First Class Douglas Cordo Memorial Highway.” 
 
Senatè George Amedore te deklare, “Prive Premye Klas Douglas Cordo te mete 
misyon, onè, ak lanmou peyi yo an priyorite sou tout lòt bagay, epi nan renonmen pati 
otowout sa an memwa li, sa pral asire ke tout moun ki kondwi sou wout sa sonje eritaj li 
an. PFC Cordo te sèvi nasyon nou an epi li te sakrifye lavi li pou nou, epi sa se yon 
fason pou rekonèt sèvis li epi onore memwa li. Mwen vle remèsye Rolling Thunder, 
fanmi PFC Cordo, ak Cahill ki se Manm Asanble, poutèt yo travay ansanm pou asire ke 
eritaj sòlda brav sa pral dire nan Konte Ulster, epi mwen remèsye Gouvènè Cuomo 
poutèt li siyen dokiman lwa sa.” 
 
Kevin Cahill, ki se Manm Asanble, te deklare, “Se yon trajedi pou nou pèdi yon moun 
ki jèn konsa. Doug te yon zanmi pou anpil moun epi yo te renmen’l anpil poutèt li fè 
moun ri, espesyalman timoun yo. Li te gen tout lavi li devan li epi menm lè li te konnen 
risk ke li t’ap pran yo, Doug Cordo te bay lavi li pou pi gwo byen imanite an. Mwen 
onore pou mwen se yon esponsò pwojè lwa sa epi mwen fyè dèske li ap tounen lwa. 
Tout kominote ak eta nou an rekonesan anvè PFC Cordo ansanm ak fanmi li pou 
sakrifis iltim li an.” 
 
Otowout Memoryal Kaporal Marin Lans James J. Jackowski (Marine Lance 
Corporal James J. Jackowski Memorial Highway):  
Kaporal Marin Lans James J. Jackowski, 20 an, ki soti Lewisboro, nan Konte 
Westchester, te yonn nan 239 Marin ki te mouri trajikman nan Beirut, nan Liban nan 
barak bonbademan yo nan dat 23 Oktòb 1983.  
 
Dokiman lwa sa, (S.6472/A.9029), renonmen yon pòsyon nan Route 35 Eta a nan 
Lewisboro, kòmanse depi nan entèseksyon li an ak Route 124 Eta a epi fini nan 
entèseksyon li an ak Ridgefield Avenue, antan ke “Marine Lance Corporal James J. 
Jackowski Memorial Highway.” Otowout sa pase dirèkteman bò kay fanmi Kaporal 
Jackowski lè li te lekòl segondè, epi ak nan moman lanmò li.  
 
Senatè Terrance Murphy te deklare, “Dedike seksyon sa nan otowout eta sa pral 
asire ke yo pral onore epi sonje non Kaporal Marin Lans Jackowski pou toutan. Otowout 
sa pral la menm apre yon santèn lane. Non li pral toujou la a. Li pral siviv pi lontan nan 
nou tout. Jenerasyon k’ap vini yo pral sonje ke li te yon sòlda ki te fè sakrifis iltim lan 
pou peyi li.” 
 
David Buchwald, ki se Manm Asanble, te deklare, “Sakrifis Kaporal Lans James 
Jackowski lan pou nasyon nou an merite pou nou sonje li pou toutan. Li menm ak 
konpayon Marin li yo te ede asire libète yo ke nou tout rancheri. Se esperans mwen ke 
lè Nouyòkè yo pase nan zòn sa nan Route 35, yo pral panse a Kaporal Lans Jackowski, 
pou yo kapab toujou onore memwa li.” 

